
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ПРУСТЭЭС КАМЮ ХҮРТЭЛ

	 

	Францаас монголчилсон Үсүд Тойтогийн Төмөрхүлэг

	 

	Альбер Камю 1913 онд төрсөн. Эцэг нь алжир, эх нь испани. Балчир насаа Алжир хотын нэгэн ядуу хороололд эхтэйгээ өнгөрөөсөн. Эцэг нь 1914 онд алагдсан. Алжирын нар, Белкур1-ийн тарчиг амьдрал Камюд юу өгсөн тухайд хожим тэр өөрөө: “Хүмүүн төрөлхтний түүхэнд бичигдсэн бүхий л зүйл эрхэм сайн гэсэн бодлыг минь зовлонт амьдрал надаас ангижруулсан, харин түүх бүхнийг агуулсан юм биш гэдгийг нар надад мэдүүлсэн юм даа” хэмээн өгүүлжээ. Ядуу зүдүү амьдрал түүнийг бусдын зовлонд өр зөөлөн хандаж, үгээгүйчүүдтэй сэтгэл санаагаар хамт байхад сургажээ... Өссөн оромж, хороололдоо тэр өөрийгөө “ядуу зүдүүгийн аралд” хаягдсанаар төсөөлдөг байв.

	Испани эх нь хүүдээ ач буянаа өгсөн гэдгийг онцлууштай. Эрхэмсэг бардам, дутаж гачигдахын зовлонг нэр төртэй давж чаддаг, үхлийн өмнө нугаршгүй хатан зоригтой энэ эмэгтэйн нөлөөгөөр Камюд кастилл2 зан чанар сүрхий сууж бүрэлджээ. Камю нэр төрийг эрхэмлэсэн “Тэмцэлд босогч хүн” гэдэг бүтээлээ туурвисан нь чухамхүү тэр чанарыг өвлөснийх ч байж мэднэ. Уг ном гарахад зарим найз нөхөд нь тэрсэлдэж, уншигчид ч нэг хэсэгтээ алмайран гайхсан. Камю бол тачаалдлын хүн. Энэ ч яах аргагүй испани шинж чанар. Тэрээр гагцхүү атаа хорслоос л хол ангид байсан юм. Нэр төрөө дээдлэх үзэл нь аливаа хүнийг атгаг санаатай болгож орхидог өс хонзонгоос холтгож, хэнийг ч мунхруулж орхидог сэтгэлийн цатгалдлаас аварчээ...

	Нар, устай нөхөрлөж өссөн тэрээр анхандаа эрүүл чийрэг залуу эр байв. Анхан шатны сургууль, лицей, дараа нь Алжир хотын их сургуулийн Racing Club-т хөл бөмбөг гайхалтай тоглодог тамирчин явжээ. Түүний сацуу оюун сэтгэлгээний тамирчин болсныг нь бид мэднэ. Камюг дэмжиж тоодог философийн багш Жан Грение нь дээд сургуульд элс хэмээн шавдуулжээ. Гэтэл сүрьеэ өвчинд нэрвэгдэж эмчилгээ, сувилгаа хөөцөлдөхгүй бол болохгүйд хүрчээ. Чингээд Европт жуулчилсан нь Камюг ондоо хүн болгож өгсөн юм. Сүрьеэ өвчин нь ч илаарьшсан байх аа. Гэрэл зургуудаас нь харахад царай зүс нь эрүүл саруул, баяр баясгалантай...

	Камю их залуугаасаа бичиж эхэлжээ. Тэр хүн болж төрсөн аз завшаанаа илэрхийлэн гаргах хүсэлтэй байсан. Үүгээрээ Гётетэй нэлээд төстэй. Тэгэхдээ “ядуу зүдүүгийн романтизмгүйгээр өнгөрснийг санагалзах”. Түүний бүтээх чадварын эх булаг нь зовлон зүдүүр болон гэрэл гэгээний сүлэлдээн байв. Дөнгөж хорин хоёртойгоосоо л эсээ бичсэн... Найруулга нь нягт боловсронгуйгаараа гайхагдаж байлаа. Плотин, гэгээн Августиний сэдвээр3 дээд сургуулийн диплом хамгаалахын хажуугаар театрт авьяасаа сорьж жүжигчин, зохиогч болж үзэв. Жан Грениегийн удирдсан энэ бүтээл нь уншихад баялаг сэтгэлгээтэй. Дараа нь тэр эхнэртэй болсон. Анхны гэрлэлт нь удаагүй, жилийн дараа л хоёр тийшээ болжээ. Тэгээд Коммунист намын гишүүнээр бүртгүүлсэн. Хойтон жил нь энэ холбоогоо орхижээ.

	Үнэндээ Камю намын хүн болохоор заяагдаагүй юм. “Их үйл хэрэгт зарчим хэрэгтэй, бага юманд нигүүлсэхүй байхад л боллоо” гэж тэр ярьдаг байлаа. Тэмдэглэлийн дэвтэртээ: “Аливаа ерөнхий саналга л надад хор хүргэлээ” гэж бичээд “Бүхий л ерөнхий саналга хэзээ ямагт хуурмаг байдаг, энэ ч мөн ерөнхий саналга” хэмээн Алэний үгийг эш татжээ. Ертөнц түүнд, тодорхой, ойлгомжтой санагддаггүй байв. Тэр христос шашинтан ч байгаагүй, марксист ч байгаагүй, аль ч номлолд автаагүй, ердөө л хорвоогийн нарны хөвүүн, зовлон зүдүүрийн хөвүүн, мөнх бусын хөвүүн, ердөө л Альбер Камю байлаа. Хорин гурван насандаа тэр “урлагт шинээр хийгээд байх юм алга, үйлдэл, зоригтой алхам л чухаг” гэсэн бат ойлголттой болсон байжээ. “Үйлдэл л хамаг юмны эх. Алдар нэр бол юу ч биш” гэсэн Фаустын нэгэн шад шүлгийг дэвтэртээ тэмдэглэсэн буй. Ямар ч атугай хэрэв зохиолч болъё л гэсэн бол санаа боддоо нээх, дээр нь бас амьд яваагаа нээх гэсэн хэрэг. “Бүтээл урлагийн үлэмж хүн бол юуны түрүүнд агуу их амьд хүн байх ёстой”. Сиди- Бел-Аббест багшлах санал тавихад нь тэнд хадагдахгүй гэсэндээ татгалзжээ.

	1938 онд Паскал Пиагийн удирдсан “Алже републикэн” сонинд ажиллахаар орлоо. Тэр жилдээ “Калигула” жүжгээ бичиж, “Этгээд хүн” роман, “Сизифийн домог” эсээнийхээ бүдүүвч тоймыг анхных нь байдлаар боловсруулж эхэлсэн байна. Ер нь энэ үеэс л гол гол бүтээлийнхээ үндсэн сэдвийг урьдчилан сүрхий нарийн боловсруулсан байдаг юм. “Тахал” роман нь төслийн хэмжээнд тэр үеийнх нь тэмдэглэлийн дэвтэрт дурдагдсан байна. Энэ номыг ганц дайны, [Германд] эзлэгдсэний хүрээнд авч тайлбарладаг нь ор үндэсгүй ээ...

	Камю 1940 онд дахин гэрлээд Франц явж Пари-Суар сонин, дараа нь Тулалдаан хэмээх эсэргүүцлийн хөдөлгөөнд орж ажиллажээ. 1944 онд Францыг чөлөөлөгдөх үеэр уг хөдөлгөөнөөс үүсэлтэй Тулалдаан сонины ерөнхий редактор болжээ. Чингээд асар богино хугацаанд хэд хэдэн зохиол, эсээ, жүжиг туурвиж энэ 'дэлхийн хамгийн нэртэй зохиолчдын нэгэн болж тодорчээ. Манай гарагийн уншигчдыг тэр ердөө тавхан жилийн дотор байлдан дагуулж чадсан юм. 1946 онд намайг Өмнөд болон Умард Америкаар явахад хаана л бол хаана Сартр, Камю хоёрыг асууж байсан. Залуучууд тэр хоёрыг нэгтгэж үзэн зохиол бүтээлээс нь өөрсдийгөө таньж мэдсэн санагдаж байлаа. Үнэндээ Камю Сартртай адил сэтгэлгээтэй гэдгээ хүлээн зөвшөөрдөггүй байсан. Хожим ‘Тэмцэлд босогч хүн” гэдэг зохиол бичсэнээр Сартр түүнтэй үзэл бодлоор хагаралдсан билээ.

	1956-1957 онд алжир гаралтай, энэ франц эр иргэний дайнд цочирдон хоёр талыг байлдаанаа түр ч гэсэн завсарлахыг уриалжээ. 1957 онд Камю Нобелийн шагнал хүртсэн. Энэ бол түүний бүтээлийн чансаа, зохиолчийн хурц тод шинж чанарыг үнэлсэн хэрэг... “Зарим зохиолчид ердөө л Гонкурын шагнал мөрөөддөг насан дээр энэ шагналыг Камю авлаа” гэж гадаадын олон нийт бахдан хүлээж авсан... “Камюгийн романууд бол уран сэтгэмжийн хэлбэртэй эсээнүүд юм. Зохиолын баатрууд нь уншигчийн хайрыг татаад байдаггүй. Тийн авч түүний алдар нэр бидэнд зүй ёсных санагдаж байна...”

	1959 онд Францын автозам дээр унаж явсан машиных нь дугуй хагарснаас Камю ертөнцийн мөнх бусыг үзүүлсэн юм. Богинохон амьдралаа тэр бялхам дүүрэн өнгөрөөжээ. Ямар ч гэм согоггүй, ямар ч худал хуурмаггүй. “Бурхдын хайрыг татсан хүмүүс залуугаараа үхдэг” гэдэг үгийг энд сануулж болох юм даа. Бурхдаас Камюд өгөөд байх юм нь бага. Үхэлтэй учирсан нь ч асар хурд дунд зовлон шаналгаагүй өнгөрчээ. “Мөнхрөх гэж юуг нэрлэх юм бэ дээ, үхсэний минь дараа үргэлжлэх юмыг хэлэх юм уу?” Энэ бол Камюгийн үг. 

	Одоо мөнхийн Камю руу оръё.

	Сизифийн домгоор эхлэх хэрэгтэй санагдана... “Сизифийн домог” “Этгээд хүн” романыг бичихэд зохиогчийг зоригжуулсан саналгын үр хөврөлийг бас агуулж байгаа юм. Энэ бол бодрол бясалгалын ном, гайхалтай чамбай нягт хэллэгтэй бөгөөд бүхэл бүтэн үеийнхэнд лут, арилшгүй нөлөө үзүүлжээ.

	Нэгэн том чулууг уулын орой дээр аваачихаар тасралтгүй дээш өнхрүүлсээр гаргахад тэр чулуу нь эргээд хар эрчээрээ доош унасан гэж Бурхад Сизифийг яллажээ. Ашиггүй, найдвар эс төрүүлэх хөдөлмөрөөс өөр аймшигтай шийтгэл гэж үгүй хэмээн Бурхад аль нэг шалтгаанаар бодсон байж. Энэ домог бол хүний амьдралын ерөнхий дүр зураг Юм. Энэ газар дэлхий дээр бид “ашиггүй, найдвар эс төрүүлэх хөдөлмөр”-өөс ондоо юу хийж байна вэ? Хүмүүс ганц олдсон богино амьдралаа юунд зориулж байна вэ? “Өглөө босох, трамвайнд суух, албан тасалгаанд юм уу, үйлдвэрт дөрвөн цаг өнгөрүүлэх, үдэд хооллох, трамвай, ахиад дөрвөн цагийн хөдөлмөр, амралт, нойр; даваа, мягмар, лхагва, пүрэв, баасан, бямбад нэг л хэмнэлээр...” Хэрэв бид зүтгэл чармайлтын хүчээр чулууг уулын орой дээр гаргаж чаддаг юм аа гэхэд аль нэг өвчин юм уу, эсвэл дайн дажнаар тэр чулуу доош өнхөрнө. Тэгээд эцсийн сүйрэл болох үхлээр хамаг юм дуусна.

	Энэ бужигнаан үймээний ямар ч утгагүй чанарыг, бас ач тус нь гардаггүй өчнөөн төчнөөн зовлон зүдүүрийг ухамсарлах нь хүний аж амьдралын утга учиргүй (абсурд) шинжийг нээж байгаа хэрэг юм. Яагаад бид шийтгүүлж байна вэ? Хэнээр? Ямар ялаар? Хоосон бодлоос ангид энэ ертөнцөд хүн хүнийрхэг сэтгэлтэй болдог, тийм ээ, хүнийрхэг, яагаад гэвэл хүн гэртээ байгаа юм шиг байж чаддаггүй. Энэ орчлон хүний хүсэлд хариу өгч, хүчин зүтгэлийг нь шагнахаар заяагдаагүй: Юу нь ч үл гүйцэлдсэнийг ойлгож мэдэх шаардлагатайгаар хүн энд хөсөр хаягдсан. Хүн, амьдрал хоёрын хооронд, жүжигчин, тайз засал хоёрын хооронд гарсан ан цав нь чухамдаа утга учиргүйн мэдрэмж юм. “Хүний дуудлага, дүлий дүмбэд ертөнц хоёрын сөргөлдөөнөөс утга учиргүй хэмээгч үүссэн”. Логикоор бодоход ийм бодол утга учиргүйд хүлэгдсэн хүнийг амиа хорлоход хүргэх учиртай. Энэ бол уг эсээний гол сэдэв юм. Бусдыг хуурч мэхэлдэггүй, нэр төртэй хүн амьдрал нь юу ч биш гэдгийг мэдчихээд амар тайван явж чадна гэж үү?

	Гэхдээ амиа егүүтгэх нь ховор. Тэгвэл аль нэг хүн аж амьдралтай зууралдах, амьдралыг орхих үйлдэл хийх, энэ хоёрын хооронд ямар ч шижим холбоо байдаггүй хэрэг үү? Эхний хариулт нь юу вэ гэвэл, хүнийг амьдралтай зууралдахад аль нэг гүн ухаанаас хавьгүй хүчтэй нэгэн зүйл нөлөөлдөг байна. “Махан бодоор ойлгох нь оюун сэтгэлгээр эргэцүүлж бодохтой эгээ адил юм санж. Харин махан бод нь мөхөл доройтолд бууж өгдөг”. Бид сэтгэж бодож заншихаасаа өмнө амь зуух заншилдаа л баригддаг. Олонх тохиолдолд оюун санаа нь махан бодоосоо аймшигт үйлдэл олж авах гэж түүнийгээ хуурах хэрэгтэй болдог. Юмыг аргалах гэдэг хялбар, өнгөндөө ч хоргүй. Махан бод бол мэдэрч эхлэхтэйгээ зэрэг л эсэргүүцдэг.

	За бас, зайлсхийх арга бий гэдэг. Энэ нь нөгөө ертөнцийн амьдрал, тэр амьдрал аз жаргалтай, үүний төлөө зүтгэх хэрэгтэй гэдэг (Христийн аврал), эсвэл, хар амиа бодох бус их үзэл санааны төлөө амьдрахыг хичээгч хүмүүсийн төөрөгдөл. Тэр гайхамшиг нь учир зүйтэй санагдавч биднээс нүүр буруулдаг. Жишээлбэл “Амьдрал маань нурж унасан, утга учиргүй, би шударга ёсны төлөө тэмцсэн, хэзээ нэгэн цагт шударгуу ёс ялна, ингэснээр намайг үхсэний хойно үйл хэргийн минь үр өгөөж харагдана” гэж ярьдаг хүмүүс бий. Аанай л хууртагдаж байгаа юм, учир нь гэвэл үхэл бол туйлын зүйл. Үхсэний дараах шударгуу ёс өрөөл бусдад л хамаатай. Тийн хэдий ч бүгдээрээ л хэн нь ч үхэхгүй юм шигээр амь зууж аж төрдөг байна. “Энэ хувь заяаны гаслант гэрлийн доор ашиггүй нь ил гарч ирдэг. Бидний амьдралыг зааж өгдөг энэ бэрх хатуу шаардлагын өмнө ямар ч ёс суртахуун, ямар ч зүтгэл мухар баримжаагаар хэрэг болдоггүй”. Энэ мөн л хуурамч хоосон зүйл, яагаад гэвэл нийт хүн төрөлхтөн ердөө л Сизиф хэмээх нэгэн бодгаль юм. Хэрэв хүн төрөлхтөн эрх чөлөөний чулууг өргөх юм бол орой дээр нь аваачмагц л тэр чулуу өөрөө өнхрөн унана.

	Биднээс бодит байдлыг нуудаг өнгөн засал нураад өгөхтэй зэрэг л утга учиргүйн мэдрэмж төрдөг. Олонх хүмүүс аль хэдийнээс энийг хайхралгүй амьдарч ирсэн. “Гагцхүү нэг л өдөр гайхаж хачирхахын ард халхлагдсан энэ цөхрөл зовлонд нь ‘яагаад’ гэдэг үг босоод ирдэг, бүх юм эхэлдэг”. Намайг энэ өгүүлбэрийг бичиж суухад Камюгийн сүүдэр бид бүхнийг хашаад буй утга учиргүйн ханыг тэмтэрч үзэхээс өөр аргагүйд хүргэж байна л даа. Яах гэж би бичээд байгаа хэрэг вэ? Юунд ингэтлээ зүтгээд байгаа билээ, би? Тэртэй тэргүй хэдэн жилийн дараа, эсвэл маргааш ч юм уу, үхэж таарна шүү дээ. Алдар нэрийн төлөө юу? Гэтэл алдар нэртэй болох эргэлзээтэй. Тохиолдлоор, өнгөрсний хойно алдар нэр ирэх юм гэхэд би ямар тэрийг мэдэх биш. Нөгөөтээгүүр миний бичсэн энэ юмыг тоож үздэг гэх бүлэг цүлэг хүмүүс төдхөн алга болоод өгнө. Дэлхий ертөнц ч мөн адил. Тэгвэл юунд хэрэгтэй гэж тэр вэ? Балчир наснаасаа бид ирээдүйн төлөө амьдарсан: “Маргааш, Хожим - Нас чинь ирэхлээр чи ойлгоно.” Маргааш, маргааш, маргааш, тэгвэл маргааш чинь үхэл шүү дээ. Нэг л өдөр хүн энэ төөрөгдлөө анзаарч, цаг хугацаа бол хамгийн олиггүй дайсан юм гэдгийг мэддэг. “Энийг ойлгосон махан бодын эсэргүүцэл нь мөнөөх л утга учиргүй мөн билээ”.

	Утга учиргүй бол хүнд өөрт нь байдаггүй, ертөнцөд ч байдаггүй. Энэ хоёрын зэрэгцэн оршихуйгаас үүсдэг юм... Хүн оюун санаагаараа ойлгож ухаарна гэдэг нь ертөнцийг хүмүүний дүр төрхтэй болгон, тэнд өөрийнхөө тамгыг дарж, бодол сэтгэлгээгээ амьдруулахыг хэлмээр сэн. Гэтэл бидний ойлгосон юм гэж юу сан билээ? Юу ч ойлгоогүй. Яагаад энэ од гараг, модод, зовлон гуниг бодтойгоор оршин байна вэ? “Би” гэдэг хүн яагаад байгаа юм бэ? “Би” өөртөө ч хүнийрхэг болсон юм биш үү? Сократын “өөрөө өөрийгөө тань” гэдэг үг манай шашин номлогчдын “буян үйлд” гэдгээс илүү үнэ цэнтэй юм биш үү? Их зовлон дээрх хоосон тоглоом.

	Ямар аргаар шийдэх вэ? Амиа хорлоод нэмэргүй, итгэл найдлага өвөрлөөд ч нялзах юмгүй. Утга учиргүйг ухамсарлахуйг даван гарах хэрэгтэй юм. Энэ ухамсар маань үйл ажиллагааны ямар ч горим журам хэлж өгдөггүй, харин эсэргүүцлийг өдөөдөг. Эргэн тойрны ертөнц маань учир шалтгаанд харш гэдгийг бодолцон хүнийг аливаа цогцлолд сөргүүлэн тавьдаг эл өчүүхэн үндэслэлийг л бодтой байлгах хэрэгтэй юм. “Амьдарна гэдэг утга учиргүйг байлгана гэсэн үг. Утга учиргүйг байлгана гэдэг юуны түрүүнд түүнийг харж ажиглаж байхад оршино.” Маргаашийн өдөр гэж байхгүй: энд л гол гогцоо нь байгаа юм. Чингэхээр ирээдүйн тулд гэж амьдрахгүй байх. Өнөөдрөөрөө амьсгалах, мэдрэмжээрээ хөдлөх, энэ л ертөнцийн эрээн бараанаар амьдрах...

	Учир нь гэвэл Сизиф өөрийнхөө хөөрхийлөлтэй нөхцөл байдлыг мэдэж байна... Камю энд Паскалийн үгийг эш татжээ. Хүмүүний агуу гайхамшиг нь “үхнэ гэдгээ мэддэг”. Сизифийн агуу гайхамшиг нь чулуу уруугаа өнхөрнө гэдгийг мэдэж байна. Софокл “Эдип” хэмээх эмгэнэлт жүжигтээ: “Шалгалт сорилтыг бишгүйдээ туулсан ч өндөр нас, агуу сэтгэл минь бүх юм сайн гэдгийг мэдүүлж байна” гэж өгүүлснийг Камю биширчээ. Энэ бол шүтээн үг. “Энэ үг хувь тавиланг хүмүүсийн хооронд зохицуулах ёстой ажил болгон хувиргадаг”.

	“Сизифийг би уулын бэлд үлдээж байна! Нөгөө ачаа нь байж л байна. Гэвч Сизиф бурхдыг үгүйсгэгч эрхэм дээд үнэнч чанарыг заан сургаж хад чулуугаа дээш өнхрүүлдэг. Тэр ч (Сизиф) бас бүх юм сайн хэмээн үзэж байна. Цаашдаа ч эзэнгүй болсон хорвоо түүнд түүхий зэхий шал дэмий мэт санагдахгүй байна. Энэ чулууны ширхэг бүр, шөнийн тас харанхуйд энэ уулын хүдрийн хэлтэрхий бүр ганц өөрт нь л нэгэн ертөнцийг цогцлоож байна. Оргил өөд тэмүүлэх тэмцэл аль ч хүмүүний зүрх сэтгэлийг баясгахад хангалттай. Сизифийг аз жаргалтай хэмээн төсөөлөх хэрэгтэй.”

	1942 онд хэвлэгдсэн эл ном франц залуучуудад ямархан нөлөө үзүүлснийг бас төсөөлөн бодох хэрэгтэй. Ертөнц урьд өмнө хэзээ ч ийм утга учиргүй санагдаагүй ажээ. Дайн, Германд эзлэгдсэн явдал; хүчирхийлэл, шударга бусын илэрхий ялалт, бүхий л юм хамгийн бүдүүлэг няцаалтуудыг учир зүйтэй ертөнцийн тухай саналгатай сөргөлдүүлж байв. Сизиф, өөрөөр хэлбэл хүн өөрөө шинэ зууны эхэнд нөгөө хад чулууг хөнөөлт уулын орой дээр аваачсан байжээ. 1914 оноос өмнө бүх юм сайн байгаагүй гэдэг, арай ч тийм биш ээ, ямар ч атугай Францад олон юм аятай санагдаж байсан. Найдлага, дэвшил хэмээх үг утга учиртай хэвээрээ байсан. Нэгдүгээр дайн дөрвөн жилийн дотор нөгөө чулууг хамгийн доор унагасан. Гэвч Сизиф зоригтойгоор мөнхийн ажилдаа шамдан орсон. Хоёрдугаар дайн хамаг найдварыг тасалсан. Нөгөө чулуу бүх юмыг хэмхчин сүйдэлсэн. Сизиф эвдэрхий балгасын доор тэнхэл барагдан, зориг мохоод зогсож байжээ. Чингэхэд орь залуу дуун сонстон өгүүлсэн нь: “Тийм ээ, юм ийм л байдаг шүү дээ, тийм ээ, ертөнц утга учиргүй шүү; бурхдаас юу ч горьдох хэрэггүй шүү. Гэхдээ энэ зайлшгүй хувь тавилангийн өмнө үүнийг ухамсарлан, энэ хувь заяагаа үзэн ядахын сацуу бид аль болохоор хүн хэмээгч амьтны чадах хэмжээнд энэ бүхнийг өөрчлөх хэрэгтэй юм шүү”. Энэ дуудлагыг улс амьтан сонссон гэж бид ойлгодог. Сонссон ч байж болно, үгүй ч байж болно.

	“Этгээд хүн” бол бодтойгоор Сизифийн домог юм. Эхлээд жирийн албан хаагч, Алжир хотын иргэн Мерсо хэмээгч залуугийн өдөр тутмын нэг хэвийн амьдрал гардаг. Эх нь нас барж түүнийгээ оршуулдаг. Мерсо бичээчийн ажилтай Мари гэгч залуу бүсгүйтэй холбогддог. Тэр хүүхэнтэй учир ургуулсандаа харамсдаг ч үгүй, сүйд майд болж дурладаг ч үгүй. Ням гарагт өглөө сэрэнгүүтээ орноосоо босдоггүй, талхандаа явахаас ч залхуурдаг, шарсан өндгөө хайруулын тавгаас нь иддэг, тамхи угсруулан татдаг ийм л хүн. Түүнийг уйтгарладаг гэж хэлж болохгүй; цаг нөхцөөж, ганц олдсон амьдралаа дэмий үрж байгаа хүн. Энийгээ ч ухамсарладаггүй.

	Эхийнх нь оршуулга тун ч эгэл даруу, эмгэнэл гашуудал гэхээр юмгүй болж өнгөрнө. Нар шараад, жигтэйхэн халуун. Оршуулгын товчооны ажилтан алчуур гарган хожгор толгойгоо арчингаа тэнгэрийг заан “Энэ балбаад байна шүү дээ” гэхэд нь Мерсо “Тийм ээ” гэж хариулж байна. Жаахан байзнасны дараа “энэ танай ээж юм уу?” гэж асуухад нь мөн л ‘Тийм ээ” гэж хэллээ. “Настай хүн байсан юм уу?” гэж лавлахад нь “За, тийм л дээ” гэж хариулсан, учир нь эхийнхээ чухам хэд насалсныг би мэдэхгүй байсан юм.” Оршуулгын тэрэгний зүгээс адууны хомоол, чий, гүгэлийн үнэр ханхалж байна. Мерсогийн ганц бодож буй юм нь ажил явдлыг нь дуусахтай зэрэг Алжир хотдоо буцаж орондоо орон арван хоёр цаг унтах. “Ээжийг хөдөөлүүлчихлээ. Ажил явдал нь дууслаа”. Товчдоо Мерсо бол тэмцэж босохынхоо өмнө байгаа утга учиргүй хүн юм. Өөрөөр хэлбэл тэр өдөр тутмынхаа амьдралд баригдсан бүхий л хүмүүсийн нэгэн адил. Үүнийгээ Мерсо төдий л анзаардаггүй.

	Удалгүй энэ бараан амьдралд нь эмгэнэлт явдал тохиолддог. Тэр гэнэтийн муу цочролоор танилынхаа өгсөн гар буугаар нэгэн арабыг алчихдаг. За, ингээд баригдан хоригдож байцаагддаг. Өмгөөлөгч, прокурор, шүүх, бүгдээрээ л түүнийг “гажиг, этгээд хүн” гэж үздэг. Учир нь гэвэл Мерсо үнэн сэтгэлээсээ худал хэлж чаддаггүй. Нийгэм нь түүнээс ердийн хэвшмэл загвар шаарддаг. Өмгөөлөгч нь Мерсог “иргэншүүлэхийг хүсэж”, нийгмийн зүгээс хэвийн гэж үздэг юмыг тулган хүлээлгэхээр түүнээс “Ээжийгээ та хайрладаг байсан уу?” гэж асуудаг. “Мэдээжийн хэрэг, ээжийгээ би хайрладаг байсан. Тэглээ гээд яах юм бэ. Бүхий л гэгээнтнүүд хайртай хүнээ битгий л урт удаан наслаасай гэж хүсдэг байсан юм гэсэн.” Өмгөөлөгч энэ үгийг мөрдөн байцаагчид битгий л хэлээрэй гэж түүнээс гуйж байна. Гэвч Мерсо үүнийгээ цөмд нь ойлгуулж байна. Мөрдөн байцаагч, прокурор, Алжир хотын жирийн иргэн, бүгд л өөрсдийгөө заналхийлэлд өртлөө гэж мэдэрч байна.

	Яагаад заналхийлэл гэж? Юу вэ гэвэл нууцгай үнэнийг илчилдэг энэ хүн бол тэдэнд аюултай байлаа. Тэр бээр хүн төрөлхтнийг дүлий дүмбэд гэдгийг нь ухамсарлуулахаар өдөөж сэрээхийн осолтой. Мерсо бол хүний хүн. Тэр өрөөл бусдын адил амиа аргацаадаг хүн биш, тэр тусмаа “Би бол бусдын л адил” гэж давтан хэлж байгаагаараа бүр ч жигшил төрүүлж байна. Энэ нь үгийн үүднээс биш, сэтгэлийн үүднээс үнэн юм. Гэтэл хүнийг үгээр нь шийтгэдэг. “Прокурорын амнаас, Мерсогийн сэтгэлийн гүн рүү шагайгаад юу ч олж харсангүй, эрхэм шүүгчид ээ гэсэн үг гарав. Яг үнэнийг өчихөд түүнд ямар ч зүрх сэтгэл, ямар ч хүмүүнлэг юм байхгүй, улс амьтны зүрх сэтгэлийг гэм согогоос хаацайлдаг ёс суртахууны аль ч зарчим түүнд харш гэж тэр ярилаа”. Таатайхан худал хуурмаг дээр тогтсон нийгэм өөрийн биш, өөртэйгөө нийлэхийг үл хүсэгч энэ “этгээд гаж хүн”-ийг тэвчиж эс чадав. Мерсог цаазаар аваачихаар шийтгэв.

	Тэгтэл огцом өөрчлөлт гарав. Утга учиргүйн хэрэмд хашигдаад үхлээ хүлээж байгаа хүн оргоод ч юм уу, эсвэл өршөөлөөр ял шийтгэлээс зугтаах бодолтой ямагт зууралддаг. Гэвч Мерсо утга учиргүйн амьд биелэл юм. Тэр оргож зугтаах ч гэсэнгүй, амь гуйх ч гэсэнгүй. Шоронгийн санваартан хойд насыг нь даана гэж амлахад Мерсо, “би Бурханд сүсэглэдэггүй ээ” гэж хариулж байна. Тэгэхэд санваартан ‘Таны санаа сохорчээ. Би таны тулд мөргөл үйлдэнэ” гэв. Гэнэт Мерсогийн дотор сэтгэлд ямар нэг юм тэсрэх шиг болов. “Би түүнийг заамдаад авчихсан байсан”, “уур, баяр хоёр зэрэгцэн бие салганаад зүрх сэтгэлд бугшсан хамаг байдгаа би түүнд уудлан гаргаж хаялаа. Санваартныг явмагц бие тайвшралыг олов. Энэ давчидсан уур хилэн намайг зовлонгоос ариутгачихсан мэт, итгэл найдвараас минь ангижруулчихсан юм шиг гараг эрхэс, одод түгсэн энэ шөнө зөөлөн агаад хэнэггүй эл ертөнцөд анх удаа өөрийгөө би нээж өглөө”.

	Ийнхүү, романы баатар гэхээсээ үзүүлэнгийн үлгэр загвар болсон Мерсо Сизифийн домгийн мөчлөгийг дуусгаж байна. Мерсо бол өөрийнхөө чулууг юу ч бодохгүйгээр өнхрүүлдэг, өдөр тутмынхаа тамын боол болсон хүн юм. Дараа нь найдлага, ер нь бүхий л найдлагаа огоорч эрх чөлөөтэй золгож байна. Одоо бол тэр шоронгийн өрөөндөө амьдралын таалалд умбаж, хээр хөдөөгийн зүгээс гарах чимээ анирыг сонсон, шөнийн үнэр, газар дэлхий, давсархаг усны үнэрийг аван сэтгэл тайтгарч байна. Нэг ёсондоо “Типазагийн хурим”4-д, бас, амьдрахуйн хөөрөлд очиж байна. Учир нь гэвэл үхэлтэй тэр эвлэрсэн, бас нөгөө чулуу, уудам ертөнцийн адбиш гудиггүйтэй ч эвлэрсэн. Мерсо алдагдсан юмаараа аврагдаж байна.

	 

	 

	Зохиолч, Францын Академийн гишүүн Андрэ Моруагийн 1964 онд Парист хэвлэгдсэн 

	“Прустээс Камю хүртэл” гэдэг номоос хэсэглэн авч орчуулав.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 

	
Заметки

		[←1]
	 Алжир хотын нэгэн хорооллын нэр




	[←2]
	 Кастилл гэдэг нь дундад зууны Испанийн нэгэн ханлигийн нэр. Нийслэл нь Мадрид байж. Одоогийн Испанийн гол хот. Нэр төр, эрхэмсэг оршихуйн үлгэр дуурайл болсон газар асан. Орч.




	[←3]
	 эллинизм, христианизм хоёрын уялдаан




	[←4]
	 Камюгийн бичсэн “Хурим” нэртэй эсээ бий. Орч.




cover.jpeg
AHAP> MOPYA

KAMIO






images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





